
KAPITULU 17

Dadeer nia Arauto sira

L ia-loos ida ne'ebé solene liu no moés gloriozu liu ne'ebé Biblia

hatudu mak Kristu nia mai dala rua atu kompleta salvasaun nia
servisu boot. Ba Maromak nia povu peregrinu, ne'ebé kleur tebes ona
hela nu'udar ema estranjeiru iha “mate nia rai no mahon’”, esperansa
ida ne'ebé folin-boot no f6 ksolok hatoo ona ba sira liuhusi promesa
katak Nia sei mosu, Nia ne'ebé mak “moris hias no moris”, atu “lori fali
ba uma Ninia ema sira ne'ebé duni sai ona”. Doutrina kona-ba Na'i nia
mai dala rua mak Eskritura Santu nia nota prinsipal duni. Husi loron
ne'ebé ema-kaben dahuluk na'in rua husik Eden ho laran triste, fiar
nia oan sira hein ona Ida ne'ebé Maromak promete nia mai, atu
hakotu Na'in-harahun nia kbiit no lori fali sira ba Paraizu ne'ebé lakon
ona. Ema santu sira uluk hein Mesias nia mai iha gloria, nu'udar sira-
nia esperansa nia kumprimentu. Enok, ne'ebé jerasaun hitu de'it husi
sira ne'ebé hela iha Eden, ne'ebé durante sékulu tolu iha mundu la'o
hamutuk ho ninia Maromak, hetan lisensa atu haree husi dook
Libertador nia mai. Nia deklara: “Haree, Na'i mai ho Ninia santu rihun
ba rihun, atu tesi lia ba ema hotu.” Judas 14, 15. Patriarka Job, iha ninia
terus nia kalan, hakilar ho fiar ne'ebé la nakdoko: “Ha'u hatene katak
ha'u-nia Hola-na'in moris, no katak iha loron ikus Nia sei hamri'ik iha
rai leten: . . . iha ha'u-nia isin ha'u sei haree Maromak: ne'ebé ha'u
rasik sei haree, no ha'u-nia matan sei haree, 1a'6s ema seluk” Job
19:25-27.

Kristu nia mai atu loke hahalok loos nia ukun f6 ona inspirasaun ba
liafuan sira ne'ebé aas liu no ho laran-manas liu husi hakerek-na'in
santu sira. Biblia nia poeta no profeta sira ko'alia naruk kona-ba ida
ne'e ho liafuan ne'ebé nabilan ho lalehan nia ahi. Salmista kanta kona-
ba Israel nia Liurai nia kbiit no majestade: “Husi Zion, bonita ne'ebé
perfeitu, Maromak nabilan. Ita-nia Maromak sei mai, no sei la nonok.
... Nia sei bolu lalehan husi leten, no rai, atu Nia bele tesi lia ba Ninia
povu.” Salmu 50:2-4. “Husik lalehan haksolok, no husik rai kontente . .
. iha NAI nia oin: tanba Nia mai, tanba Nia mai atu tesi lia ba rai: Nia
sei tesi lia ba mundu ho hahalok loos, no ba povu sira ho Ninia lia
loos”” Salmu 96:11-13.

Profeta Isaias dehan: “Hadeer no kanta, imi ne'ebé hela iha rai-
rahun: tanba 6-nia mahobeen hanesan du'ut nia mahobeen, no rai sei
soe sai ema mate sira” “O-nia ema mate sira sei moris, hamutuk ho
ha'u-nia mate isin sira sei hadeer” “Nia sei tolan mate iha vitoria; no
Na'i MAROMAK sei hamoos matan-been husi oin hotu; no Nia sei
hasai Ninia povu nia moe husi rai tomak: tanba NAI mak ko'alia ona.
No iha loron ne'eba sei dehan: Haree, ida ne'e mak ita-nia Maromak;
ita hein ona Nia, no Nia sei salva ita: ida ne'e mak NAI; ita hein ona
Nia, ita sei kontente no haksolok iha Ninia salvasaun.” Isaias 26:19;
25:8, 9.

No Habakuke, iha vizaun santu ida, haree Nia mosu. “Maromak mai
husi Teman, no Ida Santu husi Foho Paran. Ninia gloria taka lalehan,
no rai nakonu ho Ninia hahi'an. No Ninia nabilan hanesan naroman.
“Nia hamri'ik, no sukat rai: Nia haree, no halai sai nasaun sira; no foho
rohan-laek sira namkari, foho-lolon ne'ebé la muda hakruk: Ninia
dalan sira rohan-laek” “O sa'e O-nia kuda sira no O-nia kareta
salvasaun nian”” “Foho sira haree O, no sira nakdedar: . . . tasi klean
hasa'e ninia lian, no foti ninia liman ba leten. Loro-matan no fulan
hamri'ik nonok iha sira-nia hela-fatin: sira la'o tuir O-nia rama-isin
nia naroman, no tuir O-nia dima ne'ebé nabilan” “O sai ba atu salva

O-nia povu, atu salva ho O-nia unjidu.” Habakuke 3:3, 4, 6, 8, 10, 11, 13.

Bainhira Salvador besik atu haketak an husi Ninia dixipulu sira, Nia
hamaus sira iha sira-nia triste ho garantia katak Nia sei mai fali: “Keta
husik imi-nia laran susar. . . . lha Ha'u-nia Aman nia uma iha hela-
fatin barak. . . . Ha'u ba atu prepara fatin ba imi. No se Ha'u ba no
prepara fatin ba imi, Ha'u sei mai fali, no simu imi ba Ha'u-nia an”
Joao 14:1-3. “Ema nia Oan sei mai iha Ninia gloria, no anju santu sira
hotu hamutuk ho Nia” “Entaun Nia sei tuur iha Ninia gloria nia
kadunan: no iha Ninia oin sei halibur nasaun hotu” Mateus 25:31, 32.

Anju sira ne'ebé hela uitoan iha foho Oliveira depois Kristu sa'e ba
lalehan, hatete fali ba dixipulu sira promesa katak Nia sei fila fali:
“Jesus ida ne'e, ne'ebé hetan foti husi imi ba lalehan, sei mai nune'e
hanesan imi haree Nia ba lalehan.” Apostolu 1:11. No apoéstolu Paulo,
ne'ebé ko'alia liuhusi Espiritu Inspirasaun nian, f6 sasin: “Na'i rasik sei
tun husi lalehan ho hakilar ida, ho Anju Boot nia lian, no ho Maromak
nia trombeta” 1 Tesalonika 4:16. Profeta husi Patmos dehan: “Haree,
Nia mai ho kalohan sira; no matan hotu sei haree Nia” Apokalipse 1:7.

Haleu Ninia mai, gloria sira husi “buat hotu nia restaurasaun,
ne'ebé Maromak ko'alia ona liuhusi Ninia profeta santu sira hotu nia
ibun husi mundu nia hah” halibur hamutuk. Apostolu 3:21. Tha tempu
ne'eba aat nia ukun ne'ebé kleur tebes ona sei hakotu; “mundu ida
ne'e nia reinu sira” sei sai “ita-nia Na'i nia reinu sira, no Ninia Kristu
nian; no Nia sei ukun ba nafatin to'o rohan-laek” Apokalipse 11:15.
“NAI nia gloria sei mosu, no ema hotu sei haree hamutuk” “Na'i
MAROMAK sei halo hahalok loos no hahi'an moris sai iha nasaun hotu
nia oin” Nia sei sai “koroa gloria nian ida, no bonita nia diadema ida,
ba Ninia povu nia restu”. Isaias 40:5; 61:11; 28:5.

Tha tempu ne'eba mak Mesias nia reinu, ne'ebé iha dame no ne'ebé
ema hakarak kleur ona, sei harii iha lalehan okos tomak. “NAI sei
konsola Zion: Nia sei konsola ninia fatin rahun sira hotu; no Nia sei
halo ninia rai fuik hanesan Eden, no ninia rai maran hanesan NAI nia
jardin” “Sei f6 ba nia Libanon nia gloria, Karmelu no Saron nia
bonita” “Ema sei la bolu tan 6 ‘Husik-Hela’; no 6-nia rai sei la bolu tan
‘Mamuk’: maibé sei bolu 6 ‘Ha'u-nia Haksolok, no 6-nia rai ‘Beulah”
“Hanesan noivu haksolok ba noiva, nune'e 6-nia Maromak sei
haksolok ba 6. Isaias 51:3; 35:2; 62:4, 5.

Iha tempu hotu, Na'i nia mai sai ona Ninia tuir-na'in loos sira-nia
esperansa. Salvador nia promesa ikus iha foho Oliveira, katak Nia sei
mai fali, halo naroman ba futuru ba Ninia dixipulu sira, no halo sira-
nia laran nakonu ho ksolok no esperansa ne'ebé triste labele hamate
no terus labele halo nakukun. Iha terus no persegisaun nia klaran,
“Maromak boot no ita-nia Salvador Jesus Kristu nia mosu” mak
“esperansa bensaun nian”. Bainhira kristaun sira iha Tesalonika
nakonu ho triste tanba sira hakoi sira-nia ema doben sira, ne'ebé uluk
espera atu moris to'o haree Na'i nia mai, Paulo, sira-nia mestre,
hatudu ba sira moris-hias ne'ebé sei akontese iha Salvadoér nia mai.
Tha tempu ne'eba ema mate sira iha Kristu sei moris hias, no hamutuk
ho sira ne'ebé moris hela sei sa'e ba hasoru Na'i iha loro leten. Nia
dehan: “No nune'e ita sei hamutuk ho Na'i ba nafatin. Tan ne'e,
konsola malu ho liafuan sira ne'e” 1 Tesalonika 4:16-18.

Tha Patmos, illa fatuk nian, dixipulu doben rona promesa: “Loos
duni, Ha'u mai lalais” No ninia resposta ho hakarak boot hatoo igreja
nia orasaun iha ninia peregrinasaun tomak: “Nune'e duni, mai, Na'i
Jesus!” Apokalipse 22:20.

Husi prizaun okos-rai, husi ai-riin sunu nian, husi forka, iha ne'ebé
santu no martir sira f6 sasin ba lia-loos, sira-nia fiar no esperansa nia
lian tun mai liuhusi sékulu sira. Kristaun ida husi sira ne'e dehan:
“Tanba sira iha serteza kona-ba Ninia moris-hias rasik, no tanba ne'e

mos kona-ba sira-nia moris-hias rasik iha Ninia mai, ho razaun ne'e
sira despreza mate, no sira hetan an aas liu mate”’—Daniel T. Taylor,
The Reign of Christ on Earth: or, The Voice of the Church in All Ages,
page 33. Sira prontu atu tun ba rate, hodi sira bele “moris hias livre”.—
Ibid., page 54. Sira hein “Na'i atu mai husi lalehan iha kalohan sira ho
Ninia Aman nia gloria”, “lori ba ema loos sira reinu nia tempu sira”.
Valdense sira kaer fiar hanesan.—Ibid., pages 129-132. Wycliffe hein
Hola-na'in nia mosu nu'udar igreja nia esperansa.—Ibid., pages 132-
134,

Luther deklara: “Ha'u fiar duni katak loron julgamentu nian sei la
dook liu tinan atus tolu tomak. Maromak sei la, no labele, tahan
mundu aat ne'e kleur liu tan.” “Loron boot ne'e besik ona, iha ne'ebé
reinu buat aat-teen sira nian sei monu."—Ibid., pages 158, 134.

Melanchthon dehan: “Mundu tuan ne'e la dook ona husi ninia
rohan” Calvino haruka kristaun sira “atu keta laran-rua, maibé
hakarak ho laran-manas loron Kristu nia mai nian nu'udar buat di‘ak
liu husi buat hotu ne'ebé sei akontese”; no deklara katak “fiar-na'in
sira-nia familia tomak sei hateke nafatin ba loron ne'e” Nia dehan:
“Ita tenke hamlaha ba Kristu, ita tenke buka, hanoin klean, to'o loron
boot ne'e nia dadersan, bainhira ita-nia Na'i sei hatudu tomak Ninia
reinu nia gloria"—Ibid., pages 158, 134.

Knox, Reformador Eskoésia nian, dehan: “Na'i Jesus la lori ona ita-
nia isin ba lalehan ka? No Nia sei la fila fali ka? Ita hatene katak Nia sei
fila fali, no ho lalais” Ridley no Latimer, ne'ebé f6 sira-nia moris ba
lia-loos, hein ho fiar Na'i nia mai. Ridley hakerek: “Mundu, la iha
duvida—ha'u fiar ida ne'e, no tanba ne'e ha'u dehan—besik ona ba
ninia rohan. Mai ita, hanesan Joao, Maromak nia atan, hakilar iha ita-
nia laran ba ita-nia Salvador Kristu: Mai, Na'i Jesus, mai”’—Ibid., pages
151, 145.

Baxter dehan: “Hanoin kona-ba Na'i nia mai mak midar no f6
ksolok liu ba ha'u’—Richard Baxter, Works, vol. 17, p. 555. “Ida ne'e

mak fiar nia servisu no Ninia santu sira-nia karakter: atu hadomi
Ninia mosu no hein esperansa ksolok ne'e” “Se mate mak inimigu
ikus ne'ebé sei hetan destruisaun iha moris-hias, ita bele aprende
oinsa fiar-na'in sira tenke hakarak maka'as no reza ba Kristu nia mai
dala rua, bainhira manan tomak no ikus ne'e sei akontese.’—Ibid., vol.
17, p. 500. “Ida ne'e mak loron ne'ebé fiar-na'in hotu tenke hakarak,
espera, no hein, tanba loron ne'e mak sira-nia salvasaun nia servisu
tomak nia kumprimentu, no sira-nia klamar nia hakarak no esforsu
hotu nia kumprimentu.” “Halo lalais, O Na'i, loron ksolok ne'e!"—Ibid.,
vol. 17, pp. 182, 183. Nune'e mak esperansa husi igreja apostoliku, husi
“Igreja iha Rai-fuik”, no husi Reformador sira.

Profesia la'6s de'it hatete uluk oinsa no ba saida Kristu sei mai,
maibé hatudu mos sinal sira atu ema bele hatene bainhira Ninia mai
besik ona. Jesus dehan: “Sindl sira sei iha loro-matan, no iha fulan, no
iha fitun sira” Lucas 21:25. “Loro-matan sei sai nakukun, no fulan sei
la f6 ninia naroman, no lalehan nia fitun sira sei monu, no kbiit sira
ne'ebé iha lalehan sei nakdoko. No entaun sira sei haree Ema nia Oan
mai iha kalohan sira ho kbiit no gloria boot” Marcos 13:24-26.
Apokalipse nia hakerek-na'in deskreve nune'e sinal dahuluk husi sinl
sira ne'ebé sei mosu molok Na'i nia mai dala rua: “Rai nakdoko boot
ida mosu; no loro-matan sai metan hanesan hena karoon fuuk nian,
no fulan sai hanesan raan” Apokalipse 6:12.

Ema haree sinal sira ne'e molok sékulu sanulu-resin-sia nia hah.
Hodi kumpre profesia ne'e, iha tinan 1755 rai-nakdoko ida akontese,
ne'ebé aat liu husi rai-nakdoko hotu ne'ebé ema hakerek ona. Maske
ema baibain bolu nia rai-nakdoko Lisboa nian, nia to'o Europa, Afrika
no Amérika nia parte boot liu. Ema sente nia iha Gronelandia, iha
Indias Osidental, iha illa Madeira, iha Noruega no Suésia, Gra-Bretaiia
no Irlanda. Nia kobre area ida la menus husi kilometru kuadradu
millaun sanulu. Iha Afrika rai-nakdoko ne'e maka'as besik hanesan iha
Europa. Arjel nia parte boot ida mak rahun; no la dook husi Marrokos,

aldeia ida ho ema rihun ualu ka sanulu, rai tolan tiha. Laloran boot ida
tama liu Espafia no Afrika nia tasi-ibun, tolan sidade sira no halo
destruisaun boot.

Tha Espafna no Portugal mak rai-nakdoko hatudu ninia forsa aas
liu. Tha Cadis, ema dehan katak laloran ne'ebé tama mai aas metru
sanulu resin ualu. Foho sira, “balu husi foho boot liu iha Portugal,
nakdoko maka'as tebes, hanesan husi sira-nia fundasaun rasik, no
balu loke iha sira-nia tutun, ne'ebé fahe no nakfera ho maneira
hakfodak, no sira-nia parte boot sira monu tun ba vale sira iha okos.
Ema konta katak ahi-lakan sai husi foho sira ne'e”—Sir Charles Lyell,
Principles of Geology, page 495.

Tha Lisboa “ema rona lian hanesan rai-tarutu iha rai okos, no kedas
depois rai-nakdoko maka'as ida halo monu sidade ne'e nia parte boot
liu. Tha besik minutu neen nia laran ema rihun neen-nulu mate. Tasi
uluk hasai an, no husik maran rai-henek iha tasi-ibun; depois tasi fila
mai, sa'e metru sanulu resin lima ka liu husi ninia aas baibain.” “Entre
buat hakfodak seluk ne'ebé ema konta katak akontese iha Lisboa iha
dezastre ne'e nia laran, mak kais foun ida, ne'ebé harii tomak ho
marmore ho kustu boot tebes, tun ba okos. Ema barak halibur iha
ne'eba atu salva an, tanba sira hanoin katak fatin ne'e dook husi uma
rahun sira ne'ebé monu; maibé derepente kais ne'e tun ho ema hotu
iha ninia leten, no ema mate ida mos la mosu fali iha bee leten”—Ibid.,
page 495.

Rai-nakdoko nia “nakdoko kedas halo monu igreja no konventu
hotu, besik uma publiku boot hotu, no uma liu parte ida husi haat.
Besik oras rua depois rai-nakdoko, ahi sunu iha bairru oioin, no sunu
maka'as tebes durante besik loron tolu, to'o sidade ne'e sai rahun
tomak. Rai-nakdoko ne'e akontese iha loron santu ida, bainhira igreja
no konventu sira nakonu ho ema, no uitoan de'it husi sira mak hetan
salva”’—Encyclopedia Americana, art. “Lisbon,” note (ed. 1831). “Ema
sira-nia ta'uk labele deskreve. Ema ida la tanis; ida ne'e liu ona

matan-been. Sira halai ba-mai, hanesan lakon sira-nia hanoin tanba
ta'uk no hakfodak, baku sira-nia oin no hirus-matan, hakilar:
‘Misericordia! Mundu remata ona! Inan sira haluha sira-nia oan, no
halai ba-mai lori imajen krusifiksu nian. Infelizmente, ema barak halai
ba igreja sira atu buka protesaun; maibé la iha uza sira hatudu
sakramentu; la iha uza ema kiak sira hakuak altar sira; imajen, amu-
lulik, no povu, hotu-hotu rai hakoi iha rahun ida de'it” Ema estima
katak ema rihun sianulu mak lakon sira-nia moris iha loron aat ne'e.

Tinan rua-nulu resin lima depois, sinal tuir mai ne'ebé profesia
temi mosu—loro matan no fulan sai nakukun. Buat ne'ebé halo ida
ne'e hakfodak liu mak katak ninia kumprimentu nia tempu hatudu
ona ho klaru. Tha Salvadér nia konversa ho Ninia dixipulu sira iha foho
Oliveira, depois Nia deskreve igreja nia tempu naruk koko nian—tinan
1260 papadu nia persegisaun, ne'ebé Nia promete katak terus ne'e sei
halo badak—Nia temi nune'e akontesimentu balu ne'ebé sei mosu
molok Ninia mai, no hatuur tempu bainhira ida dahuluk husi sira ne'e
sei akontese: “iha loron sira ne'eba, depois terus ne'e, loro-matan sei
sai nakukun, no fulan sei la f6 ninia naroman.” Marcos 13:24. Loron
1260, ka tinan, remata iha 1798. Tinan rua-nulu resin lima molok ne'e,
persegisaun besik para tomak ona. Tuir Kristu nia liafuan, depois
persegisaun ne'e loro matan sei sai nakukun. Iha loron 19 Maiu 1780,
profesia ne'e kumpre.

“Besik mesak de'it, ka mesak duni, nu'udar fenomenu ida ne'ebé
misteriozu liu no to'o agora seidauk iha esplikasaun iha ninia tipu, . . .
mak loron nakukun 19 Maiu 1780—lalehan tomak ne'ebé ema bele
haree no ar sai nakukun ho maneira ida ne'ebé labele esplika iha Nova
Inglaterra”—R. M. Devens, Our First Century, page 89.

Sasin ida ne'ebé hela iha Massachusetts deskreve akontesimentu
ne'e nune'e; “Dadeer loro matan sa'e moos, maibé lalais kalohan taka.
Kalohan sira sai metan no todan, no husi sira, metan no hatudu

ameasa, rai-lakan lakan, rai-tarutu, no udan uitoan tun. Besik tuku
sia, kalohan sira sai mihis liu, no sai kér hanesan bronze ka kobre, no
rai, fatuk, ai-hun, uma, bee, no ema sira muda tanba naroman
estranhu ne'e, ne'ebé la hanesan mundu nian. Minutu balu depois,
kalohan metan todan ida habelar liu lalehan tomak, exetu lifia ki'ik ida
iha horizonte, no nakukun hanesan baibain iha tuku sia kalan iha
tempu bailoron. . ..

“Ta'uk, laran-susar, no hakfodak tama neineik ba ema sira-nia
hanoin. Feto sira hamri'ik iha odamatan, hateke ba rai nakukun; mane
sira fila husi sira-nia servisu iha to'os; karpinteiru husik ninia
ekipamentu, ferreiru husik ninia ahi-matan, negosiante husik ninia
balkaun. Eskola sira hapara, no labarik sira halai ba uma ho nakdedar.
Viajante sira hela iha uma to'os nian ne'ebé besik liu. ‘Saida mak atu
mai?’ ibun no laran hotu husu. Hanesan anin-boot ida besik atu liu rai
ne'e, ka hanesan ne'e mak loron ne'ebé buat hotu sei remata.

“Ema uza lilin; no ahi iha lalian nabilan hanesan iha kalan ida iha
tempu outonu ne'ebé la iha fulan. . . . Manu sira tama ba sira-nia fatin
toba no toba, karau sira halibur iha natar nia odamatan no hakilar,
manduku sira hakilar, manu-fuik sira kanta sira-nia hananu kalan
nian, no niki sira semo ba-mai. Maibé ema hatene katak kalan seidauk
to'o....

“Dr. Nathanael Whittaker, pastér husi igreja Tabernaculo iha
Salem, halo servisu relijiozu iha uma-enkontru, no prega sermaun ida
iha ne'ebé nia defende katak nakukun ne'e mai husi kbiit
sobrenatural. Ema halibur hamutuk mos iha fatin barak seluk. Testu
sira ba sermaun ne'ebé la prepara uluk mak sempre testu sira ne'ebé
hatudu katak nakukun ne'e tuir Eskritura nia profesia. . . . Nakukun
maka'as liu kedas depois tuku sanulu-resin-ida’—The Essex
Antiquarian, April, 1899, vol. 3, No. 4, pp. 53, 54. “Iha rai nia parte
barak liu, nakukun ne'e boot tebes iha loron nia laran, to'o ema labele

hatene oras liuhusi rel6jiu, ka han meiudia, ka halo sira-nia servisu
uma nian, se la iha lilin nia naroman. . . .

“Nakukun ne'e nia luan mak la baibain. Ema haree nia to'o
Falmouth iha parte leste. Iha parte oeste nia to'o Connecticut nia
parte dook liu, no to'o Albany. Iha parte sul, ema haree nia iha tasi-
ibun sira; no iha parte norte to'o fatin ne'ebé Amérika nia kolonia sira
to'o”—William Gordon, History of the Rise, Progress, and
Establishment of the Independence of the U.S.A., vol. 3, p. 57.

Depois nakukun maka'as iha loron nia laran, oras ida ka rua molok
kalan, lalehan sai moos uitoan, no loro matan mosu, maske kalohan
metan no todan sei taka hela nia. “Depois loro-monu, kalohan sira fila
fali mai iha leten, no sai nakukun lalais tebes.” “Kalan nia nakukun
mos la menus la baibain no hamta'uk duké loron nian; maske fulan
besik kabuar tomak, ema labele haree buat ida se la ho naroman
artifisial, ne'ebé, bainhira ema haree husi uma vizifiu sira no fatin
dook seluk, mosu liuhusi nakukun ida hanesan Ejitu nian ne'ebé besik
labele tama husi naroman.—Isaiah Thomas, Massachusetts Spy; or,
American Oracle of Liberty, vol. 10, No. 472 (May 25, 1780). Sasin ida
husi akontesimentu ne'e dehan: “lha tempu ne'eba ha'u labele la
hanoin katak, se buat naroman hotu iha universu taka ho mahon
ne'ebé labele tama, ka hakotu tiha husi eziste, nakukun ne'e sei la
bele kompletu liu tan”—Letter by Dr. Samuel Tenney, of Exeter, New
Hampshire, December, 1785 (in Massachusetts Historical Society
Collections, 1792, 1st series, vol. 1, p. 97). Maske kalan ne'eba iha tuku
sia fulan sa'e kabuar tomak, “nia la iha efeitu uitoan atu hasai mahon
sira ne'ebé hanesan mate nian.” Depois kalan-boot, nakukun lakon, no
fulan, bainhira ema haree nia uluk, hanesan raan.

Loron 19 Maiu 1780 hamri'ik iha istéria nu'udar “Loron Nakukun.
Husi Moisés nia tempu, la iha tempu nakukun ida ne'ebé maka'as,
luan, no naruk hanesan ne'e ne'ebé ema hakerek ona. Akontesimentu
ne'e nia deskrisaun, hanesan sasin sira f6, mak eku ida de'it husi Na'i

nia liafuan, ne'ebé profeta Joel hakerek, tinan rihun rua atus lima
molok sira kumpre: “Loro-matan sei sai nakukun, no fulan sai raan,
molok NAI nia loron boot no aat tebes ne'e mai.” Joel 2:31.

Kristu haruka ona Ninia povu atu hateke ba Ninia mai nia sinal sira
no haksolok bainhira sira haree sira-nia Liurai ne'ebé sei mai nia
marka sira. Nia dehan: “bainhira buat sira ne'e haht1 akontese, hateke
ba leten, no foti imi-nia ulun; tanba imi-nia redensaun besik ona.” Nia
hatudu ba Ninia tuir-na'in sira ai-hun ne'ebé dikin iha tempu
primavera, no dehan: “Bainhira sira dikin ona, imi haree no hatene
rasik katak bailoron besik ona. Nune'e mos imi, bainhira imi haree
buat sira ne'e akontese, hatene katak Maromak nia reinu besik ona”
Lucas 21:28, 30, 31.

Maibé tanba espiritu umildade no devosaun nian iha igreja {6 fatin
ona ba foti-an no formalizmu, domin ba Kristu no fiar iha Ninia mai
sai malirin ona. Tanba sira lakon an iha mundu nia buat no buka
ksolok, ema sira ne'ebé dehan sira Maromak nia povu sai matan-
delek ba Salvador nia hanorin kona-ba Ninia mosu nia sinal sira. Ema
la tau matan ona ba doutrina kona-ba Na'i nia mai dala rua; Eskritura
sira kona-ba ida ne'e sai nakukun tanba interpretasaun sala, to'o iha
parte boot ema la tau matan no haluha tiha. Liuliu nune'e iha Amérika
nia igreja sira. Liberdade no moris di'ak ne'ebé sosiedade nia klase
hotu goza, hakarak maka'as ba riku-soin no luxu, ne'ebé hamosu
devosaun tomak ba buka osan, halai maka'as atu sai famozu no hetan
kbiit, ne'ebé hanesan ema hotu bele to'o, halo ema tau sira-nia
interese no esperansa iha moris ida ne'e nia buat sira, no tau dook iha
futuru loron solene ne'ebé buat sira agora nian sei liu ba.

Bainhira Salvadér hatudu ba Ninia tuir-na'in sira Ninia fila fali nia
sinal sira, Nia hatete uluk kona-ba kondisaun fila-kotuk nian ne'ebé
sei iha molok Ninia mai dala rua. Hanesan iha Noé nia tempu, sei iha
mundu nia neg6siu no buka ksolok nia halai-ba-mai—sosa, fa'an,
kuda, harii, kaben, no f6 kaben—ho haluha Maromak no moris ne'ebé

sei mai. Ba sira ne'ebé moris iha tempu ne'e, Kristu nia avizu mak:
“Kuidadu ba imi-nia an, atu imi-nia laran keta sai todan ho han-hemu
liu, no lanu, no moris ida ne'e nia preokupasaun sira, no loron ne'e
mai ba imi derrepente.” “Tan ne'e, matan moris ba, no halo orasaun
beibeik, atu imi hetan konta nu'udar ema ne'ebé merese atu halai husi
buat sira ne'e hotu ne'ebé sei akontese, no atu hamri'ik iha Ema nia
Oan nia oin.” Lucas 21:34, 36.

Salvador hatudu igreja nia kondisaun iha tempu ne'e iha Ninia
liafuan iha Apokalipse: “O iha naran katak 6 moris, maibé 6 mate.” No
ba sira ne'ebé lakohi hadeer husi sira-nia seguransa ne'ebé la
kuidadu, avizu solene ne'e hatoo: “Tan ne'e, se 6 la matan moris, Ha'u
sei mai ba 6 hanesan na'ok-teen ida, no 6 sei la hatene iha oras saida
mak Ha'u sei mai ba 6" Apokalipse 3:1, 3.

Presiza duni atu ema hadeer hodi hatene sira-nia perigu; atu sira
hadeer hodi prepara ba akontesimentu solene sira ne'ebé liga ho
tempu provasaun nian nia remata. Maromak nia profeta deklara: “NAI
nia loron boot no aat tebes; no sé mak bele tahan?” Sé mak sei
hamri'ik bainhira Nia mosu, Nia ne'ebé “matan moos liu atu haree
buat aat”, no ne'ebé “la bele hateke ba injustisa Joel 2:11; Habakuke
1:13. Ba sira ne'ebé hakilar: “Ha'u-nia Maromak, ami kofiese O!” maibé
halo sala hasoru Ninia aliansa, no halai tuir maromak seluk, subar sala
iha sira-nia laran, no hadomi injustisa nia dalan sira—ba sira ne'e NAI
nia loron mak “nakukun, no la'és naroman” “nakukun tebes, no la iha
nabilan iha nia laran”. Oseias 8:2, 1; Salmu 16:4; Amos 5:20. Na'i dehan:
“Tha tempu ne'eba, Ha'u sei buka Jerusalém ho lampu sira, no kastigu
ema sira ne'ebé toba hakmatek hanesan tua iha ninia ahu leten:
ne'ebé dehan iha sira-nia laran, ‘NAI sei la halo di‘ak, no Nia mos sei la
halo aat.” Sofonias 1:12. “Ha'u sei kastigu mundu tanba sira-nia aat, no
ema aat sira tanba sira-nia injustisa; no Ha'u sei hapara ema foti-an
sira-nia arrogansia, no hatin ema aat-teen sira-nia foti-an”” Isaias

”, «

13:11. “Sira-nia osan mutin no osan mean sei la bele salva sira”; “sira-

nia sasan sei sai saque, no sira-nia uma sei sai mamuk.” Sofonias 1:18,
13.

Profeta Jeremias, ne'ebé hateke ba oin ba tempu hamta'uk ne'e,
hakilar: “Ha'u-nia laran rasik moras. . . . Ha'u la bele nonok, tanba 6
rona ona, oh ha'u-nia klamar, trombeta nia lian, funu nia alarme. Ema
hakilar rahun tuir rahun.” Jeremias 4:19, 20.

“Loron ne'e mak hirus nia loron, terus no susar nia loron, harahun
no mamuk nia loron, nakukun no tristeza nia loron, kalohan no
nakukun makerek nia loron, trombeta no alarme nia loron.” Sofonias
1:15, 16. “Haree, NAI nia loron mai, . . . atu halo rai mamuk: no Nia sei
halakon sala-na'in sira husi rai ne'e” Isaias 13:9.

Hodi hateke ba loron boot ne'e, Maromak nia liafuan, ho lian
ne'ebé solene liu no tama klean liu, bolu Ninia povu atu hadeer husi
sira-nia dukur espiritual no buka Ninia oin ho arrependimentu no
hakruuk an: “Huu trombeta iha Zion, no f6 sinal alarme iha Ha'u-nia
foho santu: husik rai nia ema hotu nakdedar: tanba NAI nia loron mai,
tanba besik ona” “Konsagra jejun ida, bolu sorumutu solene ida:
halibur povu, konsagra kongregasaun, halibur katuas sira, halibur
labarik sira: . . . husik noivu sai husi ninia kuartu, no noiva husi ninia
kuartu-ki'ik. Husik saserdote sira, NAI nia ministru sira, tanis entre
varanda no altar” “Fila mai Ha'u ho imi-nia laran tomak, no ho jejun,
no ho tanis, no ho halerik: no lees imi-nia laran, la'és imi-nia ropa, no
fila ba NAI imi-nia Maromak: tanba Nia iha grasa no laran-luak,
neineik atu hirus, no laran-di'ak boot.” Joel 2:1, 15-17, 12, 13.

Atu prepara povu ida atu hamri'ik iha Maromak nia loron, servisu
boot reforma nian tenke halo. Maromak haree katak ema barak
ne'ebé dehan sira mak Ninia povu la harii ba eternidade, no iha Ninia
laran-luak Nia besik ona atu haruka mensajen avizu nian ida atu
hadeer sira husi sira-nia dukur no lori sira atu prepara an ba Na'i nia

mai.

Avizu ne'e hatudu iha Apokalipse 14. Iha ne'eba mensajen ida ho
parte tolu, ne'ebé hatudu katak lalehan nia ema sira mak f6 sai, no
kedas tuir mai Ema Nia Oan mai atu koa “rai nia kolleita”. Avizu
dahuluk husi avizu sira ne'e f6 sai julgamentu ne'ebé besik ona.
Profeta haree anju ida semo “iha lalehan nia klaran, ho evanjelhu
rohan-laek atu prega ba sira ne'ebé hela iha rai, no ba nasaun, no
suku, no lian, no povu hotu, dehan ho lian makaas: Hamta'uk
Maromak, no f6 gloria ba Nia; tanba Ninia julgamentu nia oras to'o
ona: no adora Nia ne'ebé halo lalehan, no rai, no tasi, no bee-matan
sira” Apokalipse 14:6, 7.

Mensajen ne'e, tuir deklarasaun, mak parte ida husi “evanjelhu
rohan-laek” Maromak la entrega evanjelhu nia prega ba anju sira,
maibé f6 ona ba ema. Anju santu sira hetan knaar atu dirije servisu
ne'e, sira kaer movimentu boot sira ba ema nia salvasaun; maibé

evanjelhu nia f6 sai rasik, Kristu nia atan sira iha mundu mak halo.

Ema fiél sira, ne'ebé halo tuir Maromak nia Espiritu nia dudu no
Ninia liafuan nia hanorin, mak sei f6 sai avizu ne'e ba mundu. Sira
mak ema ne'ebé tau matan ba “profesia nia liafuan metin”, “naroman
ne'ebé nabilan iha fatin nakukun, to'o loron mosu, no fitun-dadeer
sa'e”. 2 Pedro 1:19. Sira buka ona atu hatene Maromak liu fali rikusoin
subar hotu, no konsidera ida ne'e “di'ak liu osan mutin nia negosiu, no
ninia lukru di'ak liu osan mean moos”. Provérbiu 3:14. No Na'i hatudu
ba sira reinu nia buat boot sira. “NAI nia segredu iha sira ne'ebé

hamta'uk Nia; no Nia sei hatudu ba sira Ninia aliansa” Salmu 25:14.

La'6s tedlogu matenek sira mak komprende lia-loos ne'e no tama
iha ninia f6 sai. Se sira ne'e mak guarda fiél sira, ne'ebé buka Eskritura
ho kuidadu no ho orasaun, sira sei hatene kalan nia oras; profesia sira
sei loke ba sira akontesimentu sira ne'ebé besik atu akontese. Maibé
sira la kaer pozisaun ne'e, no ema ne'ebé ki'ik liu mak f6 mensajen

ne'e. Jesus dehan: “La'o bainhira imi sei iha naroman, atu nakukun
keta mai ba imi” Joao 12:35. Sira ne'ebé fila kotuk ba naroman ne'ebé
Maromak f6é ona, ka sira ne'ebé la buka naroman bainhira nia besik ba
sira, hela iha nakukun. Maibé Salvador deklara: “Ema ne'ebé tuir Ha'u
sei la la'o iha nakukun, maibé sei iha moris nia naroman.” Joao 8:12.
Ema ida-idak ne'ebé ho laran ida de'it buka atu halo Maromak nia
hakarak, no tau matan ho laran-manas ba naroman ne'ebé f6 ona, sei
simu naroman boot liu; ba klamar ne'e fitun ida ho lalehan nia nabilan
sei haruka mai atu lori nia ba lia-loos hotu.

Iha Kristu nia mai dala uluk, amu-lulik no eskriba sira husi Sidade
Santu, ne'ebé hetan entrega Maromak nia liafuan sira, bele haree
tempu sira-nia sinal no f6 sai Ida ne'ebé Maromak promete nia mai.
Mikeias nia profesia hatudu Ninia fatin moris; Daniel hatudu Ninia
mai nia tempu. Mikeias 5:2; Daniel 9:25. Maromak entrega profesia
sira ne'e ba lider Judeu sira; sira la iha deskulpa se sira la hatene no la
f6 sai ba povu katak Mesias nia mai besik ona. Sira-nia la hatene mak
rezultadu husi sira-nia la tau matan ne'ebé sala. Judeu sira harii
monumentu ba Maromak nia profeta sira ne'ebé ema oho, maibé
liuhusi sira-nia hakruuk ba mundu nia ema boot sira, sira f6 onra ba
Satands nia atan sira. Tanba sira lakon an iha sira-nia funu ho
ambisaun atu hetan fatin no kbiit iha ema nia leet, sira la haree ona
onra sira husi Maromak ne'ebé lalehan nia Liurai oferese ba sira.

Israel nia katuas sira tenke estuda ho interese klean no ho
respeitu fatin, tempu, no situasaun husi akontesimentu boot liu iha
mundu nia istéoria—Maromak nia Oan nia mai atu halo ema nia
salvasaun. Povu tomak tenke hein no hateke, atu sira bele sai ema
dahuluk sira ne'ebé simu mundu nia Hola-na'in. Maibé, haree! Tha
Belém, viajante kole na'in rua husi Nazaré nia foho sira la'o liu dalan
kloot tomak to'o sidade nia rohan leste, buka mamuk fatin ida atu
deskansa no hela ba kalan. La iha odamatan ida mak loke atu simu

sira. Ikus mai, iha uma-kuak aat ida ne'ebé prepara ba animal sira,
sira hetan fatin hela, no iha ne'eba mundu nia Salvadér moris.

Anju lalehan nian sira haree ona gloria ne'ebé Maromak nia Oan
fahe ho Aman molok mundu iha, no sira hein ho interese maka'as
Ninia mosu iha mundu nu'udar akontesimentu ida ne'ebé nakonu ho
ksolok boot liu ba povu hotu. Anju sira hetan knaar atu lori notisia
di‘ak ba sira ne'ebé prepara ona atu simu no ne'ebé ho ksolok sei f6
hatene ba mundu nia ema sira. Kristu hakruuk an atu simu ema nia
natureza; Nia sei lori terus ne'ebé todan la iha rohan bainhira Nia
halo Ninia klamar sai oferta ba sala; maski nune'e anju sira hakarak
katak, maski iha Ninia hakruuk an, Aas Liu nia Oan bele mosu iha ema
nia oin ho dignidade no gloria ne'ebé tuir Ninia karakter. Mundu nia
ema boot sira sei halibur iha Israel nia kapital atu simu Ninia mai ka?
Anju nia legiaun sira sei aprezenta Nia ba grupu ne'ebé hein hela ka?

Anju ida vizita mundu atu haree sé mak prontu atu simu Jesus.
Maibé nia la haree marka ida katak ema hein. Nia la rona lian hahi'i no
manan nian ida katak Mesias nia mai nia tempu besik ona. Anju ne'e
semo hela tempu balu iha sidade ne'ebé Maromak hili nia leten no iha
templu ne'ebé Maromak hatudu ona Ninia prezensa durante sékulu
barak; maibé iha ne'eba mos iha laran-malirin hanesan. Amu-lulik
sira, ho sira-nia luxu no foti-an, oferese sakrifisiu foer iha templu.
Farizeu sira ho lian maka'as ko'alia ba povu ka halo orasaun gaba-an
iha dalan nia sikun sira. Iha liurai sira-nia palasiu, iha fil6zofu sira-nia
enkontru, iha rabi sira-nia eskola, hotu-hotu la tau matan hanesan ba
faktu hakfodak ne'ebé halo lalehan tomak nakonu ho ksolok no hahi'i
—katak ema nia Hola-na'in besik atu mosu iha mundu.

La iha prova ida katak ema hein Kristu, no la iha preparasaun ba
Moris nia Prinsipe. Ho hakfodak mensajeiru lalehan nian besik atu fila
ba lalehan ho notisia moe nian, bainhira nia hetan grupu bibi-atan
balu ne'ebé kalan tau matan ba sira-nia bibi, no, bainhira sira hateke

ba lalehan ne'ebé nakonu ho fitun, sira hanoin kona-ba profesia
kona-ba Mesias ne'ebé sei mai iha mundu, no hakarak tebes mundu
nia Hola-na'in nia mai. Ne'e mak grupu ida ne'ebé prontu atu simu
mensajen lalehan nian. No derepente Na'i nia anju mosu, {6 sai notisia
di'ak ksolok boot nian. Gloria lalehan nian nakonu rai-tetuk tomak,
anju barak-barak ne'ebé labele sura mosu, no hanesan ksolok ne'e
boot liu ba mensajeiru ida de'it atu lori husi lalehan, lian barak haht
kanta hananu ne'ebé nasaun hotu husi sira ne'ebé hetan salvasaun sei
kanta loron ida: “Gléria ba Maromak iha fatin aas liu, no dame iha rai,
laran-di'ak ba ema sira” Lucas 2:14.

Oh, lisaun boot saida mak istéria hakfodak ne'e husi Belém! Oinsa
nia repreende ita-nia laran-la-fiar, ita-nia foti-an no ita-nia hanoin
katak ita bele ho an rasik. Oinsa nia avizu ita atu kuidadu, keta ita
mos, tanba ita-nia la tau matan ne'ebé sala boot, la haree tempu sira-
nia sinal, no tanba ne'e la hatene ita-nia vizita nia loron.

La'6s iha Judeia nia foho sira de'it, 1a'6s iha bibi-atan ki'ik sira-nia
leet de'it, mak anju sira hetan ema ne'ebé hein Mesias nia mai. Iha
ema pagaun sira-nia rai mos iha ema ne'ebé hein Nia; sira mak ema
matenek, riku no nobre, fil6zofu sira husi lorosa'e. Tanba sira estuda
natureza, ema matenek sira ne'e haree ona Maromak iha Ninia liman-
badaen. Husi Eskritura Ebraiku sira hatene ona kona-ba Fitun ne'ebé
sei mosu husi Jaco, no ho hakarak maka'as sira hein Ninia mai, Nia
ne'ebé sei la'os de'it “Israel nia konsolasaun”, maibé mos “Naroman
atu f6 naroman ba Jentiu sira”, no atu “sai salvasaun to'o rai nia rohan
sira”. Lucas 2:25, 32; Apostolu 13:47. Sira buka naroman, no naroman
husi Maromak nia tronu halo naroman ba sira-nia ain nia dalan.
Bainhira nakukun taka hela amu-lulik no rabi sira husi Jerusalém,
ne'ebé hetan nomeasaun atu sai lia-loos nia guarda no esplikador,
fitun ne'ebé lalehan haruka lori ema estranjeiru Jentiu sira ne'e ba

Liurai foin moris nia fatin moris.

Ba “sira ne'ebé hein Nia” mak Kristu “sei mosu ba dala rua la ho
sala ba salvasaun” Ebreu 9:28. Hanesan notisia kona-ba Salvador nia
moris, mensajen kona-ba Na'i nia mai dala rua la entrega ba povu nia
lider relijiozu sira. Sira la kaer metin ona sira-nia relasaun ho
Maromak, no sira rejeita ona naroman husi lalehan; tanba ne'e sira
la'6s parte husi grupu ne'ebé apostolu Paulo deskreve: “Maibé imi,
maun-alin sira, la'6és iha nakukun, atu loron ne'e hetan imi hanesan
na'ok-teen ida. Imi hotu mak naroman nia oan sira, no loron nia oan
sira: ita la'6s kalan nian, ka nakukun nian.” 1 Tesalonika 5:4, 5.

Guarda sira iha Zion nia kuta leten tenke sai ema dahuluk atu rona
notisia kona-ba Salvadér nia mai, ema dahuluk atu foti sira-nia lian
atu fo6 sai katak Nia besik ona, ema dahuluk atu avizu povu atu
prepara ba Ninia mai. Maibé sira moris hakmatek, mehi kona-ba
dame no seguransa, bainhira povu toba hela iha sira-nia sala. Jesus
haree Ninia igreja hanesan ai figeira ne'ebé la f6 fuan, nakonu ho
tahan ne'ebé hatudu an, maibé la iha fuan folin-boot. Iha halo tuir
relijiaun nia forma sira ho gaba-an, maibé espiritu umildade loos,
arrependimentu, no fiar nian—ne'ebé mesak de'it bele halo servisu
ne'e simu husi Maromak—Tla iha. Tha fatin Espiritu nia grasa sira, mosu
fali foti-an, formalizmu, gaba-an mamuk, egoizmu, opresaun. Igreja
ida ne'ebé fila kotuk taka sira-nia matan ba tempu sira-nia sinal.
Maromak la husik sira, ka husik Ninia fidelidade falla; maibé sira mak
sai husi Nia, no haketak sira-nia an husi Ninia domin. Tanba sira
lakohi kumpre kondisaun sira, Ninia promesa sira la kumpre ba sira.

Ida ne'e mak rezultadu serteza husi la tau matan atu valoriza no
uza di'ak naroman no privilejiu sira ne'ebé Maromak f6. Se igreja la
la'o tuir Ninia providénsia ne'ebé loke dalan, simu naroman nia raiu
ida-idak, halo knaar ida-idak ne'ebé Nia hatudu, relijiaun sei sai aat
duni ba halo tuir forma sira de'it, no moris-ho-Maromak loos nia
espiritu sei lakon. Lia-loos ne'e hatudu ona dala barak iha igreja nia

istoria. Maromak husu ba Ninia povu fiar no obediénsia nia servisu
ne'ebé tuir bensaun no privilejiu sira ne'ebé Nia f6. Obediénsia husu
sakrifisiu no lori krus; no ne'e mak razaun tansa ema barak ne'ebé
dehan sira Kristu nia tuir-na'in lakohi simu naroman husi lalehan, no,
hanesan Judeu sira uluk, la hatene “tempu ne'ebé Maromak vizita”
sira. Lucas 19:44. Tanba sira-nia foti-an no laran-la-fiar, Na'i liu husik
sira no hatudu Ninia lia-loos ba sira ne'ebé, hanesan bibi-atan sira iha
Belém no ema matenek sira husi lorosa'e, tau matan ona ba naroman
hotu ne'ebé sira simu ona.

